Navarra Suma talde parlamentarioari atxikita dagoen foru parlamentari Cristina Ibarrola Guillén andreak informazio eskaera aurkeztu du (10-22-PES-00103), zeinaren bidez honako argibide hauek eskatzen baititu:
  “Reina Sofía Ospitaleko ZIUko erizaintzako buruaren kargu-gabetzea eskatu dute haren ardurapeko langileek. Zergatik? 
Departamentuak uste du nahikoa arrazoi badagoela kargu-gabetze hori eskatzeko? 
Zer egin dute Reina Sofía Ospitaleko Zuzendaritzak, Osasunbidea-Nafarroako Osasun Zerbitzuko kudeatzaileak eta Osasuneko kontseilariak afera horri dagokionez? Langileekin bilerarik egin al da? Zer
ondorio atera dira eta zer eginen duzue?”. Hona hemen Nafarroako Gobernuko Osasuneko kontseilariak ematen dion informazioa:
2022ko urtarrilean Reina Sofía Ospitaleko ZIU zerbitzuko zenbait profesionalek ezinegona adierazi zuten aurreko egunetan zerbitzuaren inguruan sortutako gorabeherak zirela eta. Egoera eta auzi batzuk zeuden tartean, hala nola baliabideen antolaketa laguntza-presioaren gorakadaren aurrean, antolaketa mailen arteko komunikazio harremanak, eta, halaber, langileen eskakizunekin zerikusia duen funtsezko eta aspaldiko auzi bat, egun berezi jakin batzuetan jaiegunetako lana ordaintzearen ingurukoa. 
Hori guztia zela eta, Reina Sofía Ospitaleko zuzendaritzak urtarrilaren 18an bilera egin zuen RSOko ZIUko profesionalen taldearekin, goian aipatutako gai guztiak jorratzeko. Zuzendaritza taldeak profesionalei adierazi zien jaiegunen ordainketaren auziari modu eta une egokietan (mahai sektorialean) helduko ziotela horri buruz erabakitzeko gaitasuna duten eragileek. Izan ere, auziak sare osoan ditu inplikazioak, eta berari ekitea aurreikusten da Nafarroako Aurrekontuei buruzko Legearen hamaseigarren xedapen gehigarrian.
Hori guztia jakinarazten dizut, Nafarroako Parlamentuko Erregelamenduaren 194. artikulua betez.

